
ΜΝΗΜΗ ΚΑΙ ΤΗΣ ΑΓΙΑΣ ΜΑΡΤΥΡΟΣ ΙΟΥΛΙΑΝΗΣ
ΑΚΟΛΟΥΘΙΑ

(Γερασίμου μοναχού του Μικραγιαννανίτου.)

ΕΙΣ ΤΟΝ ΕΣΠΕΡΙΝΟΝ

Εις το, Κύριε εκέκραξα, ιστώμεν Στίχους ς' και ψάλλομεν Στιχηρά της Αγίας. 
Ήχος δ’ . Ως γενναίον εν Μάρτυσιν

Ταις βαφαίς ταις εξ αίματος, σωτηρίου ιμάτιον, σεαυτή πανεύφημε επιχρώσασα, και λαμπρυνθείσα τω πνεύματι, Κυρίω μεμνήστευσαι, αθανάτω Βασιλεί, συντηρούντί σε άμωμον, αδιάφθορον, εις αιώνα αιώνος εν θαλάμοις, ουρανίοις ως Παρθένον, περικαλή και ακήρατον. 

 

Αικισμοίς ομιλήσασα, και πυρί προσπελάσασα, και σαρκός σπαράγματα καρτερήσασα, και των λεβήτων τα βράσματα, γενναίως ενέγκασα, ουχ ηττήθης λογισμώ, ου ξοάνοις επέθυσας, αλλά κλίνασα, τω Θεώ τον αυχένα τη του ξίφους, τιμωρία στεφηφόρος, προς ουρανούς ανελήλυθας. 

 

Ώσπερ προίκα πολύτιμον, τω Νυμφίω προσήγαγες, Αθληφόρε ένδοξε δήμον άγιον, τοις θαυμασίοις πιστεύσαντα, οις πίστει ετέλεσας, ανωτέρα και ποινών, και τροχού καταφλέγοντος, και στρεβλώσεων, εν Χριστώ δεικνυμένη τω την νίκην, ουρανόθεν σοι Παρθένε, θεουργικώς χορηγήσαντι. 

 

Έτερα. Ήχος α . Πανεύφημοι Μάρτυρες.

Ιουλιανής την ιεράν μνήμην εορτάσωμεν, φιλομαρτύρων συστήματα, αγαλλιώμενοι, προς αυτήν βοώντες· Μάρτυς καλλιπάρθενε, Χριστόν τον σον Νυμφίον ικέτευε, διδόναι άφεσιν, τοις εν πίστει μακαρίζουσι, και τιμώσι τους στερρούς αγώνάς σου.

Ιουλιανής τους θαυμαστούς άθλους και τα σκάμματα, και τα γενναία παλαίσματα, πάντες ηγάσθησαν, ότι υπέρ φύσιν, απαλώ εν σώματι, καθείλε τον πολέμιον δράκοντα, και νίκης στέφανον, επαξίως εκομίσατο, εκ του πάντων Θεού και δεσπόζοντος.

 

Ιουλιανή Μάρτυς Χριστού, κάλλος της νεότητος, και τον μνηστήρα, τον πρόσκαιρον, προθύμως έλιπες, δι’ αγάπην θείαν, και υπήλθες χαίρουσα, Μαρτύρων τα ανδρεία παλαίσματα, δι’ ων εξέλαμψας, ώσπερ άστρον φαεινότατον, και λαμπρύνεις πιστών τα φρονήματα.

 

Δόξα... Ήχος πλ. β'

Των γεηρών αγαθών, θεολήπτω γνώμη αρθείσα, του Σωτήρος ετρώθης τω πόθω, Ιουλιανή καλλιπάρθενε. Του γαρ φθαρτού μνηστήρος τας απειλάς, μηδόλως πτοηθείσα, πικρών βασάνων πείραν έλαβες, ώσπερ άλλου πάσχοντος πάνσεμνε. Και πυρός ανωτέρα φανείσα, δι’ ενεργείας κρείττονος, τω πυρί των άθλων έφλεξας, της δυσσεβείας την ύλην. Και νυν τω σω Νυμφίω Χριστώ, μαρτυρικοίς πεποικιλμένη στίγμασι παρεστώσα, πρέσβευε δεόμεθα ελεηθήναι τας ψυχάς ημών.
Και νυν...

Σιών πανηγύριζε, Ιερουσαλήμ ευφραίνου, Πόλις Χριστού του Θεού, υπόδεξαι τον Κτίστην, εν Σπηλαίω και Φάτνη χωρούμενον· ανοίξατέ μοι πύλας, εισελθών εν αυταίς, όψομαι τον ως βρέφος σπαργανούμενον, και τη δρακί συνέχοντα την κτίσιν, ον υμνούσιν Άγγελοι, ακαταπαύστω φωνή· Ζωοδότην Κύριον, τον σώζοντα το γένος ημών.

Είσοδος. Φως ιλαρόν. Το Προκείμενον της ημέρας και τα Αναγνώσματα.

 

Παροιμιών το Ανάγνωσμα. (Κεφ. λα' 10-31)

Γυναίκα ανδρείαν τις ευρήσει; τιμιωτέρα δε εστι λίθων πολυτελών η τοιαύτη. Θαρσεί επ αυτή η καρδία του ανδρός αυτής, η τοιαύτη καλών σκύλων ουκ απορήσει· ενεργεί γαρ τω ανδρί αγαθά πάντα τον βίον. Μηρυομένη έρια και λίνον εποίησεν εύχρηστον ταις χερσίν αυτής. Εγένετο ωσεί ναυς εμπορευομένη μακρόθεν, συνάγει δε, αυτής τον πλούτον. Και ανίσταται εκ νυκτών και έδωκε βρώματα τω οίκω και έργα ταις θεραπαίναις. Θεωρήσασα γεώργιον επρίατο, από δε καρπών χειρών αυτής κατεφύτευσε κτήμα. Αναζωσαμένη ισχυρώς την οσφύν αυτής ήρεισε τους βραχίονας αυτής εις έργον. Εγεύσατο ότι καλόν εστι το εργάζεσθαι και ουκ αποσβέννυται ο λύχνος αυτής όλην την νύκτα. Τους πήχεις αυτής εκτείνει επί τα συμφέροντα, τας δε χείρας αυτής ερείδει εις άτρακτον. Χείρας δε αυτής διήνοιξε πένητι, καρπόν δε εξέτεινε πτωχώ. Ου φροντίζει των εν οίκω ο ανήρ αυτής, όταν που χρονίζη· πάντες γαρ οι παρ' αυτής ενδεδυμένοι εισί. Δισσάς χλαίνας εποίησε τω ανδρί αυτής, εκ δε βύσσου και πορφύρας εαυτή ενδύματα. Περίβλεπτος δε γίνεται ο ανήρ αυτής εν πύλαις, ηνίκα αν καθίση εν συνεδρίω μετά των γερόντων κατοίκων της γης. Σινδόνας εποίησε και απέδοτο τοις Φοίνιξι, περιζώματα δε τοις Χαναναίοις. Ισχύν και ευπρέπειαν ενεδύσατο και ευφράνθη εν ημέραις εσχάταις. Στόμα αυτής διήνοιξε προσεχόντως και εννόμως και τάξιν εστείλατο τη γλώσση αυτής. Στεγναί διατριβαί οίκων αυτής, σίτα δε οκνηρά ουκ έφαγε. Το στόμα δε ανοίγει σοφώς και νομοθέσμως, η δε ελεημοσύνη αυτής ανέστησε τα τέκνα αυτής και επλούτησαν και ο ανήρ αυτής ήνεσεν αυτήν. Πολλαί θυγατέρες εκτήσαντο πλούτον, πολλαί εποίησαν δύναμιν, συ δε υπέρκεισαι και υπερήρας πάσας. Ψευδείς αρέσκειαι και μάταιον κάλλος γυναικός· γυνή γαρ συνετή ευλογείται, φόβον δε Κυρίου αύτη αινείτω. Δότε αυτή από καρπών χειλέων αυτής και αινείσθω εν πύλαις ο ανήρ αυτής.

 

Σοφίας Σολομώντος το Ανάγνωσμα. (Κεφ. 3, 1-9)

Δικαίων ψυχαί εν χειρί Θεού, και ου μη άψηται αυτών βάσανος. Έδοξαν εν οφθαλμοίς αφρόνων τεθνάναι. Και ελογίσθη κάκωσις η έξοδος αυτών, και η αφ’ ημών πορεία

σύντριμμα, οι δε εισιν εν ειρήνη. Και γαρ εν όψει ανθρώπων εάν κολασθώσιν, η ελπίς αυτών αθανασίας πλήρης. Και ολίγα παιδευθέντες, μεγάλα ευεργετηθήσονται, ότι ο Θεός επείρασεν αυτούς, και εύρεν αυτούς αξίους εαυτού. Ως χρυσόν εν χωνευτηρίω εδοκίμασεν αυτούς, και ως ολοκάρπωμα θυσίας προσεδέξατο αυτούς. Και εν καιρώ επισκοπής αυτών αναλάμψουσι, και ως σπινθήρες εν καλάμη διαδραμούνται. Κρινούσιν έθνη, και κρατήσουσι λαών και βασιλεύσει αυτών Κύριος εις τους αιώνας, οι πεποιθότες επ' αυτόν, συνήσουσιν αλήθειαν, και οι πιστοί εν αγάπη προσμενούσιν αυτώ, ότι χάρις και έλεος εν τοις οσίοις αυτού, και επισκοπή εν τοις εκλεκτοίς αυτού. 

 

Σοφίας Σολομώντος το Ανάγνωσμα. (Κεφ. ζ′.7)
Δίκαιος, εάν φθάση τελευτήσαι, εν αναπαύσει έσται. Γήρας γαρ τίμιον ου το πολυχρόνιον, ουδέ αριθμώ ετών μεμέτρηται. Πολιά δε εστι φρόνησις ανθρώποις, και

ηλικία γήρως βίος ακηλίδωτος. Ευάρεστος Θεώ γενόμενος, ηγαπήθη· και ζων μεταξύ αμαρτωλών, μετετέθη. Ηρπάγη, μη κακία αλλάξη σύνεσιν αυτού, η δόλος απατήση

ψυχήν αυτού· βασκανία γαρ φαυλότητος αμαυροί τα καλά, και ρεμβασμός επιθυμίας μεταλλεύει νουν άκακον. Τελειωθείς εν ολίγω, επλήρωσε χρόνους μακρούς· αρεστή

γαρ ην Κυρίω η ψυχή αυτού· δια τούτο έσπευσεν εκ μέσου πονηρίας. Οι δε λαοί ιδόντες και μη νοήσαντες, μηδέ θέντες επί διανοία το τοιούτον, ότι χάρις και έλεος εν τοις οσίοις αυτού, και επισκοπή εν τοις εκλεκτοίς αυτού. 

 

Λιτή. Ήχος α .

Ευφράνθης εν Κυρίω, την αληθή ευφροσύνην, Χριστόν ομολογήσασα, Ιουλιανή καλλιπάρθενε, ο γαρ θείος έρως, όλην σε ανέφλεξε, και των χαμαί συρομένων, ολικώς εμάκρυνεν, όθεν μαρτυρικήν επιδειξαμένη ανδρείαν, το ασθενές της φύσεως υπερείδες, και πάντας εξέπληξας, τοις υπερφυέσιν άθλοις σου. Και νυν τω σω Νυμφίω Χριστώ, συναγαλλομένη εις αιώνας, απαύστως ικέτευε, υπέρ των τιμώντων σε.

Ήχος β .
Πλούτον πρόσκαιρον λιπούσα, και μνηστήρα φθαρτόν, τω αθανάτω Νυμφίω μεμνήστευσαι, Ιουλιανή μακαρία. Και ουρανίου πλούτου αξιωθείσα, παρ’ Αυτού δαψιλώς, αγγέλων συνόμιλος γέγονας, και του αφθάρτου νυμφώνος κληρονόμος. Νομίμως γαρ ήνυσας, το σκάμμα της αθλήσεως, και των αντικειμένων την ισχύν εθριάμβευσας, απαύστως πρεσβεύουσα, υπέρ των τιμώντων σε.

 

Ήχος γ .

Το ασθενές της φύσεως, θεία ροπή επιρρώσασα, τον ισχυρόν εν κακία κατεπάτησας, Ιουλιανή Παρθενομάρτυς ένδοξε, εν ειρκτή γαρ επελθών σοι υπούλως, αισχύνης

πέπλησται, ηττηθείς τη ψυχική σου λαμπρότητι πάνσεμνε. Και εν Χριστώ αριστεύσασα, της αθανάτου δόξης έτυχες, αυτής και ημάς αξίωσον, ταις προς Αυτόν πρεσβείαις σου.

 

Ήχος δ .

Αθλητικοίς διαλάμψασα πόνοις, της προς Χριστόν αγάπης την δύναμιν υπέρ ήλιον λάμπουσαν, πάσιν έδειξας Ιουλιανή πανθαύμαστε, εν βασάνοις γαρ στομοθείσα, και εν πυρί δοκιμασθείσα, των αντικειμένων διήλεγξας το κράτος. Και αξίως δοξασθείσα, αίτει ημίν πταισμάτων άφεσιν, και το θείον έλεος.

 

Δόξα. Ο αυτός.

Την εν παρθένοις αήττητον Μάρτυρα, και καλλιπάρθενον κόρην, Ιουλιανήν την θεόληπτον, μαρτυρικοίς επαίνοις καταστέψωμεν. Τω Χριστώ γαρ νυμφευθείσα, κοσμικήν απάτην εξέφυγες. Και τοις αθλητικοίς αυτής αγώσι και θαύμασιν, ως προίκαν πολύτιμον Αυτώ προσήγαγε, πολυάριθμον δήμον Αγίων Μαρτύρων. Μεθ’ ων της άνω δόξης τυχούσα, πρεσβεύει υπέρ των ψυχών ημών.

 

Και νυν. Προεόρτιον.

Ησαΐα χόρευε, Λόγον Θεού υπόδεξαι. Προφήτευσον τη Κόρη Μαριάμ. Βάτον πυρί καίεσθαι, και μη καταφλέγεσθαι, τη αίγλη της Θεότητος. Βηθλεέμ ευτρεπίζου, άνοιγε

πύλην η Εδέμ, και Μάγοι πορεύεσθε, ιδείν την σωτηρίαν εν φάτνη σπαργανούμενον, ον Αστήρ εμήνυσεν, επάνω του Σπηλαίου, ζωοδότην Κύριον, τον σώζοντα το γένος

ημών. 

 

Εις τον Στίχον. Ήχος β . Ότε εκ του ξύλου.

Κάλλος, και την δόξαν την φθαρτήν, Ιουλιανή μακαρία, εμφρόνως έλιπες, και Χριστώ μεμνήστευσαι, ενθέω έρωτι, όθεν χαίρουσα ήνεγκας, πόνους ανυποίστους, και πυρός κατάφλεξιν, απεριτρέπτω ψυχή, νυν δε ουρανίων στεφάνων, καταξιωθείσα δυσώπει, υπέρ των τιμώντων σου την άθλησιν.

 

Στ.: Υπομένων υπέμεινα τον Κύριον, και πρόσεσχές μοι και εισήκουσε της φωνής της δεήσεώς μου.

Ότε, εκ τριχών της κεφαλής, Μάρτυς απηνώς αιωρήθης, τη του τυράννου  βουλή, τότε πάσιν έδειξας, την σην στερρότητα, και εις κάμινον άφλεκτος, ριφείσα εδείχθης,

και Χριστώ προσήγαγες, τοις θαυμασίοις σου, δήμον καλλινίκων Μαρτύρων, Ιουλιανή Αθληφόρε, μεθ’ ων ημίν αίτει τα σωτήρια.

 

Στ.: Και έστησεν επί πέτραν τους πόδας μου, και κατεύθυνε τα διαβήματά μου. 

Χαίροις, Αθληφόρων καλλονή, Ιουλιανή μακαρία, Παρθενομάρτυς Χριστού, άνθος ευωδέστατον, της θείας πίστεως, μυροθήκη πολύτιμος, των θείων χαρίτων, και μεσίτις ένθεος, ημών προς Κύριον, όνπερ, εκτενώς εκδυσώπει, λύσιν ημίν δούναι πταισμάτων, και παθών παντοίων απολύτρωσιν.

 

Δόξα. Ήχος β .

Τη μαρτυρική σου ενστάσει, ειδωλικήν καθείλες μανίαν, Ιουλιανή καλλιπάρθενε, όλω γαρ νοΐ, Χριστώ ατενίζουσα, παρ’ Αυτού εδέχου την δύναμιν, δι’ ης ξένα

και παράδοξα, εν τη αθλήσει επιδείξω. Διο τοις εορτάζουσι την μνήμην σου, αίτησαι ιλασμόν, και το θείον έλεος.

 

Και νυν. Προεόρτιον.

Βηθλεέμ γη Ιούδα, το κατά σάρκα πολίτευμα, φαιδρώς ευτρέπισον το θείον Σπήλαιον, εν ω Θεός σαρκί τίκτεται, εξ απειράνδρου Αγίας Παρθένου, εις το σώσαι το

γένος ημών.

 

Απολυτίκιον. Της Αγίας. Ήχος δ’. Ταχύ προκατάλαβε.

Ως νύμφη πανάμωμος και αθληφόρος σεμνή, τω Λόγω νενύμφευσαι του αθανάτου Πατρός, Ιουλιανή ένδοξε, συ γαρ φθαρτόν μνηστήρα παριδούσα, εμφρόνως ήθλησας υπέρ φύσιν και τον όφιν καθείλες· και νυν ταις του νυμφίου σου τρυφάς φαιδρότησι.

Δόξα. Και νυν ... Προεόρτιον. Ήχος δ' Κατεπλάγη Ιωσήφ

Ετοιμάζου Βηθλεέμ, ήνοικται πάσιν η Εδέμ. Ευτρεπίζου Εφραθά, ότι το ξύλον της ζωής, εν τω Σπηλαίω εξήνθησεν εκ της Παρθένου· Παράδεισος και γαρ, η εκείνης

γαστήρ, εδείχθη νοητός, εν ω το θείον φυτόν, εξ ου φαγόντες ζήσομεν, ουχί δε ως ο Αδάμ τεθνηξόμεθα, Χριστός γεννάται, την πριν πεσούσαν, αναστήσων εικόνα.

 Απόλυσις.

ΕΙΣ ΤΟΝ ΟΡΘΡΟΝ
 

Μετά την α  στιχολογίαν, κάθισμα. Ήχος α’ . Τον τάφον Σου Σωτήρ.

Αθλήσασα στερρώς, δι’ αγάπην Κυρίου, καθείλες του εχθρού, Αθληφόρε το θράσος, και νίκης διαδήματι, νοητώ εστεφάνωσαι, όθεν πρέσβευε, υπέρ ημών των τελούντων, Ιουλιανή σεμνή, την φωτοφόρον σου μνήμην, και πόθω τιμώντων σε.

Δόξα. Και νυν. Προεόρτιον

Προέρχεται σαρκί, εν σπηλαίω τεχθήναι, ο πάντων συνοχεύς, εξ αχράντου Παρθένου, Αυτού την θείαν γέννησιν, ευσεβώς προσκυνήσωμεν, προεόρτιον, ύμνον Αυτώ

μελωδούντες, καθαρότητι, ψυχής ομού και καρδίας, και βίου σεμνότητι.

 

Μετά την β’  στιχολογίαν, κάθισμα. Ήχος γ’ . Την ωραιότητα.

Τον ωραιότατον, Χριστόν ηγάπησας, και τον επίγειον, μνηστήρα έλιπες, και των τυράννων ταις χερσί, παρέδωκας το σον σώμα, όθεν κατακίσαντες, πολυτρόποις

βασάνοις σε, Ιουλιανή σεμνή, ουδαμώς εν σοι ίσχυσαν, ισχύϊ γαρ τη θεία Αγία, τούτων κατήσχυνας το θράσος.

 

Δόξα. Και νυν. Προεόρτιον

Η Αειπάρθενος, και απειρόγαμος, τεκείν επείγεται, τον απερίληπτον, εν τω Σπηλαίω Βηθλεέμ, του κόσμου εις σωτηρίαν, τούτω προσκομίζουσι, Μάγοι δώρα τα τίμια,

Άγγελοι δε άνωθεν, την Αυτού θείαν γέννησιν, υμνήσουσι βοώντες συμφώνως· Δόξα Θεώ τω εν Υψίστοις.

 

Μετά τον Πολυέλεον, κάθισμα. Ήχος δ’ . Επεφάνης σήμερον.

Εν αθλήσει πάνσεμνε, ανδρειοτάτη, τον Χριστόν εδόξασας, καταβαλούσα τον εχθρόν, διο συμφώνως τιμώμέν σε· Παρθενομάρτυς, Ιουλιανή σεμνή.

Δόξα. Και νυν. Προεόρτιον

Εν Σπηλαίω έρχεται, τεκείν αφράστως, η Παρθένος Δέσποινα, τον Ζωοδότην και Θεόν, ω ευλαβώς υπαντήσωμεν, προεορτίους αινέσεις προσάδοντες.

 

Οι Αναβαθμοί· το α’  ἀντίφωνον του δ’  ἤχου.

Προκείμενον: Υπομένων υπέμεινα τον Κύριον, και πρόσεσχές μοι και εισήκουσε της φωνής της δεήσεώς μου.

Στ.: Και έστησεν επί πέτραν τους πόδας μου, και κατεύθυνε τα διαβήματά μου. 

Ευαγγέλιον των δέκα Παρθένων. Ζήτει αυτό τω ΙΖ’  Σαββάτῳ Ματθαίου.

Ο Ν  ψαλμός.

Δόξα: Ταις της Αθληφόρου...

Και νυν: Ταις της Θεοτόκου...

Ιδιόμελον. Ήχος πλ. Β’. Στ.:Ελεήμον, ἐλέησόν με ὁ Θεός...

Τῇ αθλητική σου ευσθενεία, τυραννικήν εφαύλισας ισχύν, Ιουλιανή καλλιμάρτυς. Και τον αγώνα τελέσασα, λαμπαδηφόρος εισελήλυθας, εις τον ουράνιον νυμφώνα, ως παρθένος φρονίμη, Χριστόν αεί ιλεουμένη, ημίν τοις σε γεραίρουσι.

 
Είτα, οι Κανόνες· ο Προεόρτιος, και της Θεοτόκου.

Ο Κανών ο προεόρτιος, ου η Ακροστιχίς, κατά αλφάβητον. Ιωσήφ. 

Ωδή α’ Ήχος δ’ Ο Ειρμός.  Τριστάτας κραταιούς

Αγάλλου ουρανέ, και η γη ευφραινέσθω· ο Θεός γαρ μεθ' ημών, γενόμενος σαρκί, εκ Παρθένου νεάνιδος, τίκτεται και σπαργανούται, τας σειράς διαλύει δε, των εμών εγκλημάτων ως εύσπλαγχνος.  Βασίλισσα αγνή, Βασιλέα των όλων, αποτίκτει υπέρ νουν, τον άνω τοις πιστοίς, βασιλείαν ανοίγοντα, και την εν ημίν αθλίως, βασιλεύουσαν πάντοτε, αμαρτίαν τελείως εξαίροντα. 

Γραφαί προφητικαί, περαιούνται· Ιδού γαρ, ον προήγγειλαν Χριστόν, εν πόλει Βηθλεέμ, φανερούται σαρκούμενος· τούτου νυν προεορτάσαι, τα Γενέθλια σπεύσωμεν, διανοίας ευθύτητι σήμερον. 

 

Κανών της Αγίας, ου η Ακροστιχίς. Μέλπειν σε Μάρτυς προσθέτω Θεός χάριν. Ιωσήφ.

Ωδή α’ Ήχος δ’ Θαλάσσης, το ερυθραίον πέλαγος

Μαρτύρων, περιφανώς λαμπρότησι, περιαστράπτουσα, περί Θεόν χορεύεις ιερώς, θεουμένη Πανεύφημε, και φωτισμόν πρεσβείαις σου, παρεχομένη τοις υμνούσί σε.

Ετρώθης, τω γλυκυτάτω έρωτι, Χριστού πανεύφημε, και σαρκικάς λιπούσα ηδονάς, και μνηστήρα επίκηρον, κατεγγυήθης άμωμος, Αγνή Παρθένος τω Νυμφίω σου. 

Λαμπρύνας, φωτοφανέσι κάλλεσι, την σην διάνοιαν, ο Πλαστουργός των όλων και Θεός, ουρανίων θαλάμων σε, παρθενικώς χορεύουσαν, Μάρτυς θεόφρον κατηξίωσε.

Θεοτοκίον

Παρθένος, τον Πλαστουργόν της φύσεως, τεκείν επείγεται, εν τω Σπηλαίω σάρκα εξ αυτής, καθ' υπόστασιν άρρητον, υπερφυώς φορέσαντα, όπως θεώση το ανθρώπινον.

Προεόρτιος. Ωδή γ’ Ο Ειρμός.  Ότι στείρα έτεκεν
Δανιήλ εξ όρους σε, παρθενικού λίθον Λόγε, αποτμηθέντα βλέπει, εκλεπτύνοντα βωμούς, ειδωλικούς τω κράτει σου· δια τούτο φόβω σε δοξάζομεν. 

Εξ Εώας Μάγοι σε, τω Βασιλεί των απάντων, οδηγηθέντες άστρω, δώρα προσάγουσι Χριστέ, σμύρναν χρυσόν και λίβανον, εκπλαγέντες την σην συγκατάβασιν. 

Ζωηφόρον άσταχυν, χώρα ανήροτος φέρει, αποτεκείν εν πόλει, της Βηθλεέμ η Μαριάμ, πάντων ψυχάς εκτρέφοντα, των βοώντων· Άγιος ει Κύριε. 

 

Της Αγίας. Ευφραίνεται επί σοι Ετέλεσας την ψυχήν, ναόν πανάγιον Θεού Ένδοξε, θείοις ναοίς πάντοτε, ύμνοις και ευχαίς παρεδρεύουσα. 

Μεγίστων επιτυχείν, εφιεμένη δωρεών Πάνσεμνε, πόνους σαρκός έφερες, ως εν αλλοτρίω τω σώματι. 

Αιμάτων σου σταλαγμοίς, της αθεΐας την πυράν έσβεσας, και των πιστών ήρδευσας, Ιουλιανή τα φρονήματα. 

Θεοτοκίον

Ρυόμενος τους βροτούς, ο συμπαθής εκ της αγνής τίκτεται, εν Βηθλεέμ σπάργανα, νήπιον καθάπερ δεχόμενος. 

 

Κάθισμα Προεόρτιον Ήχος γ’. Την ωραιότητα

Χαράς εμπλήσθητε, πάντα τα πέρατα· η Θεοτόκος γαρ, τεκείν επείγεται, τον Βασιλέα του παντός, ω θαύματος ανεκφράστου! άρχεται ο Άναρχος, και σαρκούται ο Άσαρκος Σπήλαιον εισδέχεται, τον συνέχοντα άπαντα. Η Βηθλεέμ αγάλλου, και χόρευε η κτίσις, ημέραν προεόρτιον. 

Δόξα... Της Αγίας. Ήχος δ’. Ο υψωθείς εν τω Σταυρώ

Πεποικιλμένη αρεταίς θεοσδότοις, διηνθισμένη τω σεπτώ μαρτυρίω, όλη καλή και άμωμος ωράθης σεμνή· όθεν σου ο Κύριος, νυν ηράσθη του κάλλους, και προς φωτεινότατον, σε νυμφώνα εισήξεν, εν ω χορεύεις, Ιουλιανή, μετά Μαρτύρων Χριστόν μεγαλύνουσα. 

Και νυν ... Προεόρτιον. Ταχύ προκατάλαβε

Παρθένοι προεξάρξατε, τη της Παρθένου χαρά, Μητέρες αινέσατε, την προπομπήν της Μητρός, Χριστού του Θεού ημών, Μάγοι συν τοις Αγγέλοις, συν ημίν οι Ποιμένες·

έρχεται γαρ εν πόλει, Βηθλεέμ του γεννήσαι, υιόν τον προ αιώνων Θεόν, σώζοντα κόσμον φθοράς. 

 

Προεόρτιος. Ωδή δ’ Ο Ειρμός. Ο καθήμενος εν δόξη
Η αγία μυροθήκη, του σεπτού αγιάσματος, Βηθλεέμ εν πόλει, τούτο εκκενώσαι προέρχεται, αγιασμόν ημίν πάσι παρεχόμενον, τοις κραυγάζουσι· Δόξα Χριστέ τη δυνάμει σου. 
Θεηγόρε Ησαΐα, τα σεπτά σου κηρύγματα, γεγονότα βλέπων, πράγματα αγάλλου και χόρευε· η γαρ Παρθένος ασπόρως απεκύησεν, εν Σπηλαίω σαρκί, Βηθλεέμ τον αχώρητον.

Ιησούς σαρκί γεννάται, και εν χρόνω ο Άχρονος, καθοράται βρέφος, λύων μου τα χρόνια πταίσματα, και τη αφάτω πτωχεία πλουτίζει με, τον πτωχεύσαντα, φθοροποιαίς παραβάσεσι. 

 

Της Αγίας. Επαρθέντα σε ιδούσα

Τεταμένην την διάνοιαν κεκτημένη, προς τον των όλων Κύριον, σαρκός τεταμένης, και μαστιζομένης δεινώς, ουδόλως εφρόντισας, Ιουλιανή καλλιπάρθενε. 

Υπερίσχυσαν οι έρωτες του Δεσπότου, τους της σαρκός πανεύφημε, Μάρτυς αμαυρώσαι· όθεν κατεφρόνησας, και πλούτου και μνήστορος, και πολυτρόπων κολάσεων.

Σε την άσπιλον αμνάδα καθάπερ λύκοι, οι δυσμενείς σπαράττοντες, Μάρτυς ταις αικίαις, άμωμον ολόκληρον, Θεού απετέλεσαν, θείον ιερείον και σφάγιον. 

Θεοτοκίον

Παρθενίαν μετά τόκον εσφραγισμένην, η Θεοτόκος βλέπουσα, θάμβει συσχεθείσα, Τέκνον ανεκραύγαζε· πως νυν σπαργανώσω σε, ψάμμω σπαργανούντα την θάλασσαν.

Προεόρτιος. Ωδή ε’.  Ο Ειρμός . Ασεβείς ουκ όψονται
Κόρης αποτίκτεται, Θεός Εμμανουήλ, και εν φάτνη ανακλιθείς, την ημών ανάκλησιν, θέλων εργάζεται· τούτου τα Γενέθλια, ευσεβώς προεορτάσωμεν. 

Λόγος ων προάναρχος, Πατρός και συμφυής, επί φάτνης ανακλιθείς, των αλόγων έλυσας, της αλογίας ημάς, τους προεορτάζοντας, ευσεβώς τα σα Γενέθλια. 

Μακαρία πέφυκεν, η ρίζα Ιεσσαί, εκβλαστήσασα την αγνήν, άνθος θείον φέρουσαν, Χριστόν τον Κύριον, ου προεορτάσωμεν, τα Γενέθλια γηθόμενοι. 

 

Της Αγίας. Συ Κύριέ μου φως
Ρουν μάρτυς δυσσεβούς, αθεΐας εξήρανας, τοις ρεύμασι των αιμάτων, των αδίκως χυθέντων, και πυρ απάσης έσβεσας. 

Ολόκληρον σαυτήν, τω Θεώ προσενήνοχας, ερύθημα παρθενίας, ταις βαφαίς των αιμάτων, λαμπρότερον τελέσασα. 

Σω κάλλει την ψυχήν, τετρωμένη παρέδραμεν, ω Δέσποτα η Παρθένος, τα ορώμενα κάλλη, αθλήσει διαλάμπουσα. 

Θεοτοκίον

Θαύμα καινοπρεπές! η Παρθένος επείγεται, η Άχραντος εν Σπηλαίω, Βηθλεέμ του κυήσαι, Θεόν ενανθρωπήσαντα. 

 

Προεόρτιος. Ωδή ς’. Ο Ειρμός. Ήλθον εις τα βάθη της θαλάσσης

Νέον επί γης ημίν Παιδίον, τεχθείς ο προ αιώνων, εκ Πατρός αρρήτως αναλάμψας, της παλαιάς, πάντας ηλευθέρωσε, παραβάσεως ως εύσπλαγχνος. 

Ξένα και παράδοξα ηκούσθη, εν Βηθλεέμ τη πόλει, γεννηθέντος σου άναρχε Λόγε· Ποιμένες γαρ, μετ' Αγγέλων ύμνον σοι, ως Δεσπότη προσεκόμιζον. 

Ο αστήρ τον της δικαιοσύνης, καταμηνύει Μάγοις, απορρήτως Ήλιον τεχθέντα, ου τα σεπτά, νυν προεορτάσωμεν, αγαλλόμενοι Γενέθλια. 

 

Της Αγίας. Θύσω σοι, μετά φωνής
Έρωτι, τετρωμένη τω θείω εκραύγαζες· Χριστόν επείγομαι φθάσαι, τον ωραίον κάλλει· όθεν βασάνους, υπομένω, ακλινεί γηθομένη φρονήματι. 
Τείνεσθαι, ανηλεώς και ράβδοις συντρίβεσθαι, την του Κυρίου αμνάδα, πονηρός διώκτης προσέταττε, τεταμένην, προς Χριστόν την διάνοιαν έχουσαν. 

Ώρθρισας, προς Χριστόν τον ανέσπερον Ήλιον, και ταις αυτού φρυκτωρίαις, και ψυχήν θεόφρον, και την καρδίαν, κατηυγάσθης, και προς φως μετετέθης αΐδιον.

Θεοτοκίον

Θάλασσαν, σπαργανώσας ομίχλη βουλήματι, κυοφορείται ο Κτίστης, εκ Παρθένου Κόρης και σπάργανα, ώσπερ βρέφος, καταδέχεται κόσμον λυτρούμενος. 

 

Κοντάκιον. Ήχος α’ . Χορός αγγελικός.

Παρθένος παγκαλής, και περίδοξος Μάρτυς, ω Ιουλιανή, αληθώς ανεδείχθης, διο αμφοτέρωθεν, διαλάμπουσα ένδοξε, προς ουράνιον, μετεβιβάσθης νυμφώνα, ικετεύουσα, δια παντός Αθληφόρε, υπέρ των τιμώντων σε.

Ο Οίκος.

Ως νυμφευθείσα τω Χριστώ, θερμότητι καρδίας, Νυμφίον έλιπες φθαρτόν, και πάντα τα ηδέα, εν θεολήπτω λογισμώ, Ιουλιανή καλλιπάρθενε κόρη. Και ανυποίστοις αικίαις και βασάνοις ομιλήσασα, και του πυρός την ορμήν μη δείξασα, ανωτέρα πάντων ώφθης, ἐν τῷ ενδυναμούντί σε Χριστώ, ου το πάθος εδόξασας, εν τοις αγνοίς σου μέλεσι. Και νυν εν τω ουρανίω νυμφώνι χοροβατούσα, μη διαλίπης Αθληφόρε πρεσβεύουσα, υπέρ των τιμώντων σε.

 
Συναξάριον

Τη ΚΑ’ του αυτού μηνός, μνήμη της Αγίας Μάρτυρος Ιουλιανής. 

Ιουλιανής αγλάϊσμα το ξίφος,

Ως προξενήσαν αγλαόν ταύτη στέφος.

Έκτανον εικάδι πρώτη Ιουλιανήν ερατεινήν.

 Αύτη ην επί Μαξιμιανού του βασιλέως, πλουσίων γεννητόρων παις υπάρχουσα και μνηστεύεται παρ’ αυτών Ελευσίω τινί συγκλητικώ. Ου βουλομένου τον γάμον ποιήσαι, ου κατεδέξατο η Αγία ειπούσα: Εάν μη πρότερον της της πόλεως αρχήν σχης, ου συνέρχομαί σοι εις γάμον. Εις δε την του επάρχου τιμήν καταστάντος αυτού, πάλιν προς αυτόν λέγει: Εάν μη από της των ειδώλων θρησκείας επί την των Χριστιανών πίστιν μεταστραφής, την δια γάμου προς σε κοινωνίαν ου καταδέχομαι. Ο δε, τω πατρί της παρθένου εξείπε πάντα. Μη δυνηθέντος δε του πατρός από της εις Χριστόν Πίστεως αυτήν μεταβαλείν, αυτώ τω μνηστήρι και επάρχω εις την κατά τους κρατούντας νόμους εξέτασιν παρεδόθη. Ο δε, του χιτώνος γυμνώσας αυτήν, και βουνεύροις ωμοίς υπό εκκαίδεκα στρατιωτών καταξάνας, και των τριχών εκκρεμάσας,

ως εκσπασθήναι το δέρμας της κεφαλής αυτής, και σιδήροις πεπυρωμένοις τας πλευράς αυτής καταφλέξας, και έτερόν τι σιδήριον πεπυρακτωμένον από του μέσου

των μηρών αυτής διελάσας, και ταις πλευραίς τας χείρας αυτής περιδήσας, τη ειρκτή ταύτην απαχθήναι.

Ταύτη ουν τη νυκτί, εν η απερρίφη, προσευχομένης αυτής, πρόσεισιν αυτή ο αφανής πάντων εχθρός, και πολέμιος, εν σχήματι αγγέλου, προτρεπόμενος αυτήν θύσαι και απολυθήναι. Ἡ δὲ Αγία, τούτον απωσαμένη, τα κατ’ αυτόν πάντα, και μη βουλόμενον, ομολογήσαι εποίησε. Αχθείσα δε προς τον έπαρχον, και της εις Χριστόν

αγάπης αμετάθετος μένουσα, καμίνω λίαν εξαφθείση εμβάλλεται. Και ταύτης παραδόξως σβεσθείσης, πεντακόσιοι άνδρες επίστευσαν τω Χριστώ, και αυτίκα ξίφει

ετελειώθησαν, μετά γυναικών εκατόν τριάκοντα.

 

Τη αυτή ημέρα, οι Άγιοι πεντακόσιοι Μάρτυρες, οι εν Νικομηδεία δια της Αγίας Ιουλιανής πιστεύσαντες, ξίφει τελειούνται. 

Πεντακοσίους είδεν εκτετμημένους,

Η Νικομήδους Μάρτυρας νικηφόρους.

 

Τη αυτή ημέρα, Αι Άγιαι εκατόν τριάκοντα Γυναίκες Μάρτυρες, αι εν Νικομηδεία, ξίφει τελειούνται. 

Συν πενταπλή προύτεινεν εικάδι ξίφει,

Τριπλή γυναικών μαρτύρων δεκάς κάρας.

 

Τη αυτή ημέρα, Μνήμη του Αγίου Μάρτυρος Θεμιστοκλέους. 

Τας εκ σιδηρών οξέων ήλων ξέσεις,

Ως τις σιδηρούς καρτερείς Θεμιστόκλεις.

Ούτος ην επί της βασιλείας Δεκίου, εκ Μύρων της Λυκίας, ποιμήν προβάτων υπάρχων. Του ουν άρχοντος διωγμόν κατά των Χριστιανών κινήσαντος, και του αγίου

Διοσκορίδους επιζητουμένου, επεί προς το όρος κατέφυγεν, οι ζητούντες αυτόν εύρον νέμοντα τον Θεμιστοκλέα, και ανηρώτων περί του Διοσκορίδους. Ο δε, εκείνον

μεν απέκρυψε, μη ειδέναι λέγων ένθα εστίν, εαυτόν δε παρέδωκεν, ομολογήσας είναι Χριστιανόν. Και τον Χριστόν κηρύξας ενώπιον του άρχοντος Ασκληπιού, και παρρησιασάμενος, ετύφθη κατά γαστρός έως ερράγη· και επί ξύλου εκρεμάσθη. Είτα σύρεται επί τριβόλων σιδηρών, υφ' ων όλον το σώμα περονούμενος, τω Θεώ το πνεύμα παρέθετο.

 

Τη αυτή ημέρα, Μνήμη του Αγίου Πέτρου Μητροπολίτου Μόσχας.

Ταις αυτών αγίαις πρεσβείαις, ο Θεός, ελέησον και σώσον ημάς. Αμήν.

 

Προεόρτιος. Ωδή ζ’ Ο Ειρμός.  Νέοι τρεις εν Βαβυλώνι

Πώς σε Σπήλαιον χωρήσει, ερχόμενον δι' ημάς, τεχθήναι Αχώρητε; πώς σε γαλουχήσει Παρθένος, τροφέα πάντων εύσπλαγχνε, Ιησού χρηματίζοντα;

Ρήμασιν ακολουθούντες, του Μάντεως Βαλαάμ, Μάγοι επισπεύδουσι, Χριστόν προσκυνήσαι συν δώροις, επεγνωκότες τούτον, πάσης πνοής βασιλεύοντα. 

Στειρεύουσα των ανθρώπων, φύσις πάσης αρετής, αγάλλου και χόρευε· ήκει γαρ Χριστός εκ Παρθένου, σαρκί τεχθήναι, όπως δείξη καλοίς ευτεκνούσάν σε. 

Της Αγίας. Εν τη καμίνω Αβραμιαίοι

Εν αφροσύνη, πυρακτωθέντι σε τω λέβητι, Μάρτυς, δικαστής προσρίπτει ανηλεώς, δι' Αγγέλου δε ο Κύριος, αδιαλώβητόν σε διέσωσε, τούτον γεραίρουσαν. 

Ου δειλιώσα, ανδρειοφρόνως μάλλον δε πάνσεμνε, Μάρτυς, τη πυρά προσέρχη αναψυχής, αισθομένη και κραυγάζουσα· Ευλογημένος ει, εν τω ναώ της δόξης σου Κύριε.

Σου τω Νυμφίω, καθάπερ προίκα προσήγαγες, δήμον και λαόν πιστεύσαντα εις αυτόν και της πλάνης αμαυρότητα, ταις φωτοβόλοις σου, θαυματουργίαις αποκρουσάμενον.

Θεοτοκίον

Χαίρε χωρίον, του Αχωρήτου Μητροπάρθενε, τούτον· σαρκοφόρον μέλλεις γαρ δι  ἡμᾶς, εν Σπηλαίω τίκτειν Άχραντε, επανορθούμενον, των οικείων χειρών το πλαστούργημα.

Προεόρτιος. Ωδή η’  Ο Ειρμός. Λυτρωτά του παντός
Τον πολλαίς με Χριστέ παραβάσεσι, των ληστών χρηματίσαντα σπήλαιον, δι' ευσπλαγχνίαν άφατον, διασώζων τεχθήναι, εν τω Σπηλαίω, εκ Παρθένου Αγνής κατηξίωσας.

Υπογράφων τελείαν μοι άφεσιν, απεγράφης τω Καίσαρος δόγματι, ο Ποιητής της κτίσεως, συν τοις δούλοις, υμνώ σου της ευσπλαγχνίας, το αμέτρητον έλεος Δέσποτα.

Φωτεινόν του Δεσπότου Παλάτιον, πως υπήλθες σμικρότατον Σπήλαιον, τον Βασιλέα Κύριον, δι ημάς σαρκωθέντα, αποκυήσαι, Παναγία Παρθένε Θεόνυμφε;

 

Της Αγίας. Χείρας εκπετάσας

Άνω σου το όμμα και τον νουν, προς τον δυνάμενον, έχουσα σώζειν Θεόν, λεβήτων βράσματα χάριτι, θείου Πνεύματος κατέσβεσας, αναβοώσα την ωδήν, των Παίδων

Μάρτυς πιστώς· Ευλογείτε, πάντα τα έργα Κυρίου τον Κύριον. 

Ρήμασι τυράννου δυσμενούς, υπηρετούμενοι, πυρός επάξιοι, οι ματαιόφρονες ζώσάν σε, τη πυρά Μάρτυς ενέβαλον, αλλ' ουκ εφλέχθης τω πυρί, τη του Νυμφίου στοργή

θεοφόρε, δροσιζομένη και τούτον γεραίρουσα. 

Ίστασο προ βήματος Χριστόν, ανακηρύττουσα, Θεόν αθάνατον, καθυπομείναντα σταύρωσιν, και την πλάνην θανατώσαντα, και την αθάνατον ζωήν, πιστοίς παρέχοντα, τοις βοώσι· Πάντα τα έργα υμνείτε τον Κύριον. 

Θεοτοκίον

Νέφει την επίβασιν αυτού, τιθείς ο Κύριος δια νεφέλης ημίν, Παρθένου τίκτεσθαι έρχεται, όπως λύση των ψυχών ημών, της αμαρτίας ζοφερά, νέφη βοώντων αυτώ·

Ευλογείτε, πάντα τα έργα Κυρίου τον Κύριον. 

 

Προεόρτιος. Ωδή θ’ Ο Ειρμός.  Εύα μεν τω της παρακοής νοσήματι.
Χορεύσωμεν άπαντες πιστοί, σκιρτήσωμεν, και συμφώνως αλαλάξωμεν, ήκει η πάντων σωτηρία, εγγίζει του τεχθήναι ο Κύριος, και σώσαι τους αυτού τα Γενέθλια,

ευσεβοφρόνως εορτάζοντας. 

Ψαλτήριον Άγιε Δαυίδ ανάλαβε, και κιθάραν και μελώδησον· Του Εφραθά οίκος ευφραίνου· Πατήρ γαρ εκ γαστρός ον εγέννησεν, εν σοι περιφανώς αποτίκτεται, εκ

της Παρθένου σωματούμενος. 

Θεοτοκίον

Ως όμβρος, ως μέγας υετός εν τη μήτρα σου, ο Δεσπότης καταβέβηκε, και αυχμηρία αθεΐας, την γην κεχερσωμένην κατήρδευσε, και πλάνης τας θαλάσσας εξήρανε, Θεογεννήτορ Μητροπάρθενε. 

 

Της Αγίας. Λίθος αχειρότμητος

Ιουλιανής αθληφόρου, τοὺς υπέρ πίστεως αγώνας, Άγγελοι εθαύμασαν όπως, εν γυναικεία φύσει κατήσχυνε, τον την αυτής προμήτορα, εν Παραδείσω θανατώσαντα.

Ως περικαλής αθληφόρος, και περιδέξιος Παρθένος, στέφος ανεπλέξω νομίμως, δικαιοσύνης καταπατήσασα, μετά σαρκός τον άσαρκον, και νικηφόρος χρηματίσασα.

Σε την νοητήν Χελιδόνα, και αδιάφθορον Τρυγόνα, και Περιστεράν μαρτυρίω, κεχρυσωμένας έχουσαν πτέρυγας, και προς τον Θεόν πετάσασαν, καταπαύσασαν γεραίρομεν.

Ήνθησας κοιλάσιν ως κρίνον, ταις των Μαρτύρων αθληφόρε, Ιουλιανή, και ως ρόδον, την παρθενίαν εύοσμον φέρουσα, τω νοητώ Νυμφίω σου, θείον οσφράδιον γεγένησαι.

Θεοτοκίον

Φέρουσα τον φέροντα πάντα, προς Βηθλεέμ έρχη Παρθένε, τούτον και κυήσαι εν φάτνη, προσανακλίναι καθάπερ νήπιον, την των βροτών ανάκλησιν, διαφερόντως εργαζόμενον.

Εξαποστειλάριον της Αγίας. Τον νυμφώνά σου βλέπω
Τον νυμφώνά σου Λόγε, η Μάρτυς επιποθούσα, βασάνων άπασαν πείραν, στερρώς υπέστη ροπή σου· Ης πρεσβείαις ως Θεός, δέομαί σου, την ψυχήν μου οικτείρησον.

Προεόρτιον όμοιον
Βηθλεέμ γη Ιούδα, ευτρέπισον τας εισόδους· εν σοι γαρ η Παρθένος, και Θεοτόκος ήκει νυν , εν Σπηλαίω του τεκείν, ως βροτόν, τον Θεόν μου και Κύριον. 

 

Αίνοι. Ήχος α’ . Των ουρανίων ταγμάτων.

Των επιγείων απάντων καταφρονήσασα, τω πόθω τετρωμένη, Ιουλιανή θεόφρον, Χριστού του Ζωοδότου Ου τον Σταυρόν, αραμένη ηγώνισαι, αθλητικώς και της δόξης

των ουρανών, κληρονόμος Μάρτυς γέγονας.

 

Τας ανυποίστους αικίας ανδρειοτάτη ψυχή, εν γυναικεία φύσει, υποστάσα θεόφρον, Ιουλιανή τας του εχθρού, επινοίας συνέτριψας, και εδοξάσθης αξίως παρά Χριστού,

τον αγώνά σου τελέσασα.

 

Του αθανάτου Νυμφίου την ωραιότητα, εν ουρανοίς ορώσα, συν φρονίμοις παρθένοις, Ιουλιανή δυσώπει υπέρ ημών, τῶν τελούντων την μνήμην σου, ως αν παντοίων ρυόμεθα πειρασμών, και ποικίλων περιστάσεων.

 

 Πολυειδέσι βασάνοις εγκαρτερήσασα, πολλών βραβείων Μάρτυς, εκ Θεού ηξιώθης, όθεν πολυτρόπων επιφορών, Ιουλιανή απολύτρωσαι, τους ευφημούντας τους άθλους

σου τους σεπτούς, και γεραίροντας την μνήμην σου.

 

Δόξα. Ήχος πλ. Α’ .

Παρθενική ωραιότητι, διαλάμπουσα Μάρτυς, οικείοις αίμασιν εφοίνιξας, την της υγείας στολήν, Ιουλιανή αξιάγαστε, ίχνεσι γαρ θείοις εβάδισας, και ως θυσία

άμωμος Χριστώ προσηνέχθης, νομίμως αθλήσασα. Και νυν πρέσβευε δεόμεθα, διδόναι ημίν πταισμάτων λύσιν, και παθών απαλλαγήν, και το θείον έλεος.

 

Και νυν. Προεόρτιον.

Μη στύγναζε Ιωσήφ, καθορών μου το νηδύν, όψει γὰρ τὸ τικτόμενον εξ εμού και χαρήση, και ως Θεόν προσκυνήσεις, η Θεοτόκος έλεγε τω εαυτής Μνηστήρι, μολούσα

του τεκείν τον Χριστόν. Ταύτην ανυμνήσωμεν λέγοντες· Χαίρε Κεχαριτωμένη, μετά Σου ο Κύριος, και δια Σου μεθ’ ημών.

 

Δοξολογία Μεγάλη και Απόλυσις.

 

ΕΙΣ ΤΗΝ ΛΕΙΤΟΥΡΓΙΑΝ

 

Τα συνήθη.

Απόστολον και Ευαγγέλιον της Αγίας Μαρίνης, ΙΖ’  Ἰουλίου.

Κοινωνικόν: Εις μνημόσυνον αιώνιον...

 

Μεγαλυνάριον.

Χαίροις Αθληφόρε νύμφη Χριστού, Αθληφόρων δόξα, ευσεβούντων η χαρμονή, χαίροις μεσίτις, ημών προς τον Δεσπότη, ω Ιουλιανή αξιοθαύμαστε.

